
Kirish. Maʼlumki, shaxslararo muloqot madaniyati ijtimoiy hayotning murakkab 

hodisasi sifatida oʻziga xos rivojlanish mantiqiga ega. Hozirgi zamonaviy sivilizatsiya oʻz 

rivojlanishining tubdan yangi bosqichiga koʻtarilgan boʻlib, bunda axborot inson hayotidagi 

asosiy qadriyatlardan biriga aylandi. Tez rivojlanayotgan axborotlashtirish jarayonining 

asosini tashkil etuvchi yangi texnik vositalar va axborot texnologiyalarining ommaviy ravishda 

qoʻllanilishi hozirgi zamon kishisining hayot tarzini, uning tafakkuri va madaniyatiga 

qoʻyiladigan talablarni oʻzgartirdi.Hech kimga sir emaski, zamonaviy jamiyatda texnik vositalar 

yordamida aloqani jadal rivojlantirish uchun sharoitlar paydo boʻlmoqdaki, natijada axborot 

resurslari va texnologiyalari asrida soʻz axborot shakllaridan biri sifatida ong va ruhiyatga taʼsir 

koʻrsatish orqali insonning hatto ruhiy holati va salomatligiga ijobiy yoki salbiy taʼsir koʻrsatishi 

mumkin boʻlgan kuchli vosita xususiyatiga ega boʻldi. Bu esa axborot hukmronligining ikkinchi 

bir tomoni boʻlib, u muloqot madaniyati muammolarini dolzarblashtirmoqda. 

Manipulyatsiya va mantiqiy tuzoqlar uzoq davrlardan buyon mavjud boʻlib kelayotgan 

muloqot hodisasi hisoblanadi. Maʼlum bir bosqichlarga kelib ilm-fan nutqiy muloqotda 

noqonuniy usullardan, muloqotga toʻsiqlar yaratuvchi tuzoqlardan foydalanadigan shaxsni 

qoralash yoʻnalishida rivojlana boshladi. Mazkur jihatlar bugungi kunda: manipulyatsiya 

sabablari, manipulyatorlarning belgilari va ularga taʼsir qilish usullari shaklida keskin savollar 

mavjudligi bilan ham dolzarb boʻlib qolmoqda. Biroq, hozirgi kunda murakkab voqeliklarga 

asoslangan zamonaviy ritorika ilmi nafaqat manipulyatsiya usullari va vositalaridan 

foydalanishga izn bermoqda, balki taklif va tavsiyalar ham keltirmoqdaki, bu borada zamonaviy 

ritorikaning mashhur tadqiqotchilaridan biri boʻlgan Bredemeyerning quyidagi mulohazasi 

eʼtiborlidir: “Barcha kommunikativ texnik usullar va vositalar aslida oʻz-oʻzicha neytraldir, 

ularning halol yoki nomard usulligi faqat qoʻllanilganda, oq yoki qora ritorikaga aylanganda 

sodir boʻladi” [3. 8]. 

Maʼlumki, tadqiqotchilar orasida “insonga manipulyativ taʼsir koʻrsatishning kelib 

chiqish tarixini Yevropa madaniyatida izlash kerak” degan umumiy nuqtai nazar mavjud. 

Ammo, biz bunday qarashni toʻgʻri deb hisoblamaymiz. Manipulyatsiya hodisasi ilk bor Sharqda 

paydo boʻlgan va shakllana boshlagan, bunga asos sifatida sharqliklarning individual, milliy va 

ijtimoiy psixologiyasining ajralmas qismi boʻlgan strategik fikrlashning sanʼat asarlari 

shaklidagi namunalari masalan aynan qadimgi Xitoyda “36 ta strategiya toʻgʻrisida risola” [17], 

Sun-Szining “Urush sanʼati toʻgʻrisida risola” [22. 223], Guygu-Szining [23. 448] manipulyativ 

kommunikatsiyaning metaforik sxemalarda oʻz ifodasini topgan risolalarini misol qilib keltirish 

mumkin. 

Faqat bir necha asr oʻtgachgina, Sharq madaniyatlarida shaxslararo muloqotda 

allaqachon keng tarqalgan manipulyativ yondashuv Gʻarbda ham keng tarqala boshladi. Soʻnggi 

ikki ming yillikda u koʻplab Yevropa sivilizatsiyalaridagi muloqot madaniyati va amaliyotiga 

kirib bordi. 

Adabiyotlar tahlili va metodologiya. Mazkur paragrafda biz bahs–munozaralarda 

taktik usul sifatida qoʻllaniladigan tuzoqlar va manipulyatsion (spekulyativ) usullarga 

eʼtiborimizni qaratamiz. Baʼzida, mohir eristlar agar ularning maqsadi bahsda gʻalaba qozonish 

boʻladigan boʻlsa bahs–munozaraning barcha qoidalariga zid keladigan usullarni ataylabdan 

ishlatishadi. Bular “sofizm” va “sofistik hiylalar” deb ataladi. Buning oqibatida qobiliyatsiz 

polemistlar, ayniqsa, mantiqiy madaniyatga ega boʻlmaganlar, oʻzlari anglamagan   ravishda 

parologizm shaklidagi xatoga yoʻl qoʻyishlari mumkin. 

Bahs jarayonida “bahsni oʻzi uchun yengillashtirish, raqibi uchun esa qiyinlashtirish 

maqsadida qoʻllaniladigan usullar mavjud boʻlib” [21. 20], munozara qoidalarini buzishga olib 

keladigan bu usullar – tuzoqlar deb ataladi. Manipulyatsiya deganda esa, V.P. Moskvinning fikri 

bilan ifodalaganda   [frans. manipulatio<lot. manipulus – hovuch< manus –qoʻl] “bahsda bir 

tomonlama ustunlikni taʼminlash maqsadida adresatga yashirin taʼsir koʻrsatish” [19. 355] 

tushuniladi.  

Brennan, M.D “manipulyatsiya – bu oʻz manfaati yoʻlida boshqalardan foydalanish, ularni 

boshqarish orqali ularga taʼsir koʻrsatishdir” [6] deydi. Meyordan oshgan manipulyatsiya — bu 

axloqiy tamoyillarni hurmat qilmaydigan, aldaydigan va boshqalarning zaifligi va 

ishonuvchanligidan foydalanadigan nayrangchilar, firibgarlar va yolgʻonchilarning hiylasidir 

[5]. Eng kamida manipulyatsiya boshqalarning hisobidan nazorat oʻrnatish, foyda olish yoki 

imtiyozlarni qoʻlga kiritish uchun oʻtkaziladigan taʼsirdir. 

Bugungi kunda argumentlash nazariyasida mantiqiy xatolar” (fallacies) deb nom olgan 

“tuzoqlar”ni yolgʻon (buzilgan) dalillarning maxsus turlari sifatida oʻrganilib 

kelinmoqda[Aberdein, A 2014; Amossy, R 2010; 2013; Walton, D. 1995]“. Bu dalillarning 

“yolgʻon” (buzilgan)ligi, bir tomondan “virtue argumentation theory”ning subyektiv faktori 

bilan belgilansa [Karimov, A.R. 2018; Aberdein, A. 2010; 2014 йил; Gascón, J.Á. 2017], boshqa 

tomondan, bunday dalilni shakllantirish mahorati, yaʼni uning qanchalik mohirligi (skillful) 

[Aberdein, A. 2014] bilan aniqlanadi.  

Bundan tashqari, bahslashayotganda munozara shartlariga koʻra mantiqiy xato va 

deviatsiyalarni topish va rad etishga mas'ul boʻlgan raqibdan shu mas'ullikdan qochmasligini 

nazorat qilish muhim ahamiyatga ega. Shu maqsadda bugungi kunda didaktik amaliyotda keng 

qoʻllaniladigan – argumentativ bahs-munozara olib borish koʻnikmalarini shakllantirishga 

[Conti, de M 2013] qaratilgan “mantiqiy xatolar nazariyasi” (Theory of Fallacy) [Eemeren, van 

F.H. 1992; Eemeren, van 2009; Tindale, Ch. W. 2007; Walton, D. A. 1995] ishlab chiqilmoqda.  

Muhokama. Gʻarbda anʼanaviy tarzda oʻrganiladigan, ammo, afsuski, bizning 

mamlakatimizda hali ham aksariyat mutaxassislarga nomaʼlum boʻlgan manipulyatsion 

(spekulyativ) usullar, mantiqiy va psixologik tuzoqlarning belgilari dalillash nazariyasi va 

amaliyoti doirasidagi oʻzbek konseptual-terminologik bazasining (ehtimol, maʼlum tarixiy 

sabablarga koʻra) zaifligida namoyon boʻlganligini inobatga olib biz bahslarda uchraydigan 

manipulyatsiya va mantiqiy tuzoqlarni tadqiq etishni oʻzimizga   vazifa qilib qoʻydik. Zero, 

aynan shu turdagi tuzoqlar argumentatsiyaning ritorik oʻlchovini tashkil qiladi. Afsuski, ushbu 

konseptual tizimni bilmaslik yurtimizdagi mantiq ilmini tadqiqotini kuchsizlantiradi, shunga 

muvofiq yurtimizda dalillash nazariyasi va amaliyotining hozirgi rivojlanish darajasining 

zaifligidan dalolat beradi (bu Gʻarb va ayniqsa anglo-amerikan mantiqiy-ritorik anʼanalari bilan 

qiyosiy tanish boʻlgan har bir kishi uchun ayon).  

Dalillash madaniyati [ingl. the argument culture] deyilganda, nafaqat Grays postulatlari 

(xususan, xushmuomalalik maksimlari)ga rioya qilish va “raqibning argumentidagi nozikliklar 

va nomuvofiqliklar”ni aniqlash qobiliyatidan iborat, balki shuningdek, afsuski, bizga deyarli 

nomaʼlum boʻlgan mantiqiy, psixologik, informatsion va lingvistik tuzoqlar va manipulyatsiya 

sxemalarini aniqlash va zararsizlantirish usullaridan xabardor boʻlishni ham anglatadi. Ushbu 

paragrafdan maqsad milliy madaniyatimizdagi ana shu boʻshliqni toʻldirishdir. 

MDH davlatlari olimlaridan I.A.Gerasimova “tuzoq” deyilganda dalillash talablarining 

bevosita har qanday buzilishlarini (qasddan buzilgan taqdirda, bu xato deyiladi) yoki dalillash 

texnikasidan gʻarazli maqsadlarda foydalanishni, yoki ratsional muloqotning axloqiy, 

psixologik, kognitiv norma va talablarini buzishni nazarda tutadi. 

Nguyen Txi Txu esa bahs-munozaradagi tuzoqlarni – “bahslashish sanʼatini egallash 

yoʻlidagi birinchi qadamlardan biri sifatidagi raqibni manipulyatsiya qilish va dalillash usulidir” 

deya xarakterlaydi [9. 46]. S.Povarninning “Bahs sanʼati” nomli asarida ham bahs-munozarada 

oʻz mavqeyini yaxshilash, dushmanning mavqeyini murakkablashtirish uchun qoʻllaniladigan 

turli tuzoq va hiyla-nayranglarga murojaat qilinganligini kuzatishimiz mumkin. 

Bahslashish sanʼatining taktik strukturasida manipulyatsiya qilish va dalillash usulining 

oʻzaro nisbatiga muvofiq, tuzoqlarni aynan bir konkret xususiyatiga qarab 

klassifikatsiyalashning iloji yoʻq, biroq koʻp uchraydigan, tipik tuzoqlarni kelgusida erist bilan 

roʻpara kelganda himoya vositasiga ega boʻlish maqsadida ajratib koʻrsatsa boʻladi. S. Povarnin 

bunday tuzoqlarni “yoʻl qoʻyiladigan”, “yoʻl qoʻyilmaydigan” va “psixologik” turlarga boʻlgan 

[20. 120].  

Bahsda gʻalaba qozonishga yordam beradigan taktik tuzoqlarni A. Ivin ham “yoʻl 

qoʻyiladigan va yoʻl qoʻyilmaydigan tuzoqlarlar” ga boʻlganligini uchratish mumkin. Birinchi 

usul asosan texnik xususiyatga ega boʻlib, unda ayyorlik elementlari bor boʻlsa-da, ammo 

toʻgʻridan-toʻgʻri yolgʻon yoʻq. Ikkinchi usuldagi tuzoqlarda esa bevosita turli aldamchi-xiyla 

harakatlar kuzatiladi [3: 163].  

U. Vinokur qoʻllagan tasnifga koʻra tuzoqlar mantiqiy va psixologik turlarga boʻlinadi. 

Mazkur muallifning bahs-munozaradagi tuzoqlarni tavsifida A.Shopengauerning “Eristika, yoki 

bahslarda gʻalaba qozonish sanʼati” asari asos qilib olingan [14. 60]. Muallif ataylabdan 

tuzoqlarni joiz va nojoiz usullarga ajratmaydi. U “inson polemikada oʻzini cheklamasligi va 

oʻziga samarali koʻrinadigan har qanday uslubni qoʻllashi kerak” ligini taʼkidlaydi.  

Natijalar. Demak, “yoʻl qoʻyiladigan tuzoqlar” eristning oʻzi uchun bahsni 

yengillashtirish maqsadida ishlatiladi, ular asosan texnik xarakterga ega boʻladi. Masalan: 

baʼzida raqibning keltirgan asoslariga shu zahotiyoq javob topilmay qoladi. Shunchaki “kallaga 

fikr kelmay qoladi, xolos”. Shunday paytlarda imkon qadar raqibga sezdirmasdan javob bir oz 

kechiktiriladi. Masalan: raqibga atayin keltirgan asoslari haqida maʼlumot berishini soʻrab 

murojaat etiladi. Yoki, vaqt yutish maqsadida javob uzoqdan boshlab kelinadi. Shu bahonada 

vaqtdan foydalaniladi va fikr jamlanib izlagan javob shakllantirilib olinadi. Albatta bu xiylani 

raqibga sezdirmasdan puxtalik bilan amalga oshirish kerak.  

Navbatdagi xiyla, odamning ruxiy-psixologik mexanizmi bilan bogʻliq. Baʼzida bahs 

jarayonida arzimas eʼtirozlarga ham fikr kelmay qolishi mumkin. Odam “oʻzini yoʻqotadi”. 

Bunday xolat ayniqsa uyatchan, asabiy kishilarda uchraydi. “Kalla boʻm-boʻsh” boʻlib qoladi. Bor 

narsa xam esdan chiqib ketgan boʻladi. Shuningdek bunday xolga kishi juda toliqqanda 

yoki hayajonlanganda xam uchraydi. Shunday holatda polemistga ahvolini imkon boricha 

atrofga sezdirmaslikka harakat qilishi tavsiya etiladi. Xususan, atrofga dovdirab qaramaslik, 

ovozini zaiflashtirmaslik, gapini qatʼiy ifodalash maqsadga muvofiqdir. Aks holda raqib va 

atrofdagi kuzatuvchilar nazarida “sinib qolish mumkin” [20. 49].  

Yoʻl qoʻyilmaydigan tuzoqlar esa ulardan butunlay farq qiladi. N.V. Blajevich bunday 

tuzoqlarda raqibga taʼsir koʻrsatishning turli xil nomaqbul usullari qoʻllanilishini aytib oʻtib, 

ularni “toʻgʻridan–toʻgʻri yolgʻon ishlatish, harakatlarni soxtalashtirish, jamoatchilikning 

emotsiyasiga murojaat etish” va hokazolar koʻrinishda xarakterlaydi [12. 223]. 

   

1-jadval 
Bahsni noto‘g‘ri yuritish usullari va unga qarshi choralar 

Bahsni noto‘g‘ri yuritish usullari Bahsni noto‘g‘ri yuritish usullariga qarshi 
choralar 

Opponentga nisbatan bahs jarayonida 
so‘z, imo-ishora, mimika va ba’zi xatti-
harakatlarda ifodalanadigan 
hurmatsiz munosabat. 

Bahs jarayonida sizga nisbatan hurmatsiz 
munosabatni boshidanoq to‘xtata biling, bahs 
ishtirokchisi sifatida buning uchun barcha 
asoslarga ega ekanligingizni doimiy ravishda aniq 
ko‘rsating. Agar bu yordam bermasa, apponentni 
qattiqroq va o‘tkirroq shaklda yana bir bor 
ogohlantiring. 

Bahsda muhokama mavzusidan 
chetga chiqish 

Bahsni to‘xtating. Muhokama qilinayotgan 
muammoning asl mazmuniga e’tibor qarattirib, 
bosh mavzuga  qayting va  raqibga bu boradagi 
xatolarini ko‘rsating. 

Bahsda diqqatning mayda-chuyda 
narsalar, arzimas kichik xatolargaga 
qaratilishi va ularning bo‘rttirilishi. 

Bahsdagi bosh  muammoni ko‘rsating va uni 
ikkinchi darajali masala bilan taqqoslang. 
Shuningdek o‘zinigizning asoslaringiz va qarshi 
dalillaringizdagi ustuvorlikning muhim 
ahamiyatini namoyish qiling. 

Muxim bo‘lgan tushunchalarning 
mujmal talqin shaklida o‘rin 
almashtirilishi 

Muxim bo‘lgan tushunchalarning aniq ta’rifi, 
umumiy ma’nosi va asosiy belgilarini ko‘rsatib 
o‘ting 

G‘arazli mish-mishlarini tarqatish Informatsiyaning manbalarini, uning 
ishonchliligini tasdiqlovchi dalillarni, uni 
tekshirish imkoniyatini, voqea guvohlarining 
mavjudligi va ularning ma’lumotlarini taqqoslash 
natijalarini oydinlashtiring  Mish-mishlarni rad 
etishning optimal usullarini tanlang 
 

 

Manipulyatsiya. Manipulyatsiya oddiy taʼsir oʻtkazish va ishontirishdan farq qiladi. 

Taʼsir oʻtkazish odatda zararsiz deb hisoblanadi, chunki u taʼsir oʻtkazilayotgan shaxsni taʼsirni 

qabul qilish yoki qilmaslik huquqini hurmat qiladi va ortiqcha majburlamaydi [10]. Ishontirish 

— bu boshqalarni odatda maʼlum bir maqsad zamirida istalgan xatti-harakat tomon yoʻnaltira 

olishlik qobiliyatidir. Taʼsir oʻtkazish va ishontirish na salbiy va na ijobiydir [7]. Buni hayotiy 

misollar yordamida izohlashga harakat qilamiz. “Agar koʻcha-koʻyda kimdir bizdan “Termiz”ga 

borish yoʻlini soʻrasayu, biz unga “Denov” tomonga boradigan yoʻlni koʻrsatib yuborsak, bu 

manipulyatsiya emas, balki shunchaki yolgʻon maʼlumot berish hisoblanadi. Bu holat 

manipulyatsiya hisoblanishi uchun, biz oʻsha odamning ongostiga yashirin yoʻllar bilan taʼsir 

koʻrsatib, Termizga boraman deb turgan joyida “oʻz xohishiga koʻra ” Denovga borish 

istagini uygʻotishga erishishimiz kerak” [16. 56]. Zotan, manipulyatsiya bu ong ustidan 

hukmronlik oʻrnatish boʻlib, unda inson ruhiyati, xatti-harakatlari va dunyoqarashiga taʼsir 

koʻrsatiladi.  

Manipulyatsiya uchun motivatsiya oʻz-oʻziga xizmat qilish yoki boshqalarga yordam 

berish yoki foyda keltirish boʻlishi mumkin [9]. 

 

2-jadval 
Manipulyatorlar foydalanadigan odatdagi zaifliklar 

Zaiflik Tavsif 

Soddalik yoki g‘o‘rlik B’zi odamlar ayyor, makkor, shafqatsiz bo‘lishi mumkinligini 
qabul qilishi qiyin bo‘lgan yoki ulardan foydalanganlarida buni, 
“tan olmaydigan”odamlar. 

Meyordan ortiq 
ko‘nuvchan bo‘lish  

Boshqalarning aybsiz ekanligiga ishonishga va ularni o‘rniga 
o‘zini qo‘yib ko‘rishga hayrixoh bo‘lgan odamlar. 

O‘ziga past baho berish O‘ziga shubha bilan qarashdan, o‘ziga bo‘lgan ishonch va 
qat’iyatning yetishmasligidan qiynaladigan va o‘z-o‘ziga rahm 
qilishga juda oson o‘tadigan odamlar. 

Meyoridan ortiq 
intellektualizatsiyalash 

Manipulyatsiya qiluvchilarni tushunishga urinuvchi va ularda 
o‘ziga yarasha shunga  sabablari bor deb ishonuvchi odamlar. 

Emotsional  qaramlik Bo‘ysunuvchanlik yoki tobelik xususiyatiga ega bo‘lgan odamlar. 
Odam qanchalik emotsional jihatdan qaram bo‘lsa, u shunchalik 
oson ekspluatatsiya va manipulyatsiya qilinishi mumkin. 

 Ochko‘zlik Ochko‘z va egri odamlarni osonlik bilan axloqsiz yo‘l tutishga 
ko‘ndirish mumkin. 

 
Har qanday holatda bunday manipulyatsion taʼsir vositalari va tuzoqlar ochiq fosh 

etilishi va munozaralarda ularga ruxsat etilmasligi kerak.  

Shunisi qiziqki, insonning aynan xayoliy dunyosiga tashqaridan osonlikcha taʼsir 

koʻrsatish mumkin. Muhimi shundaki, bu taʼsir doim yashirin xarakterga ega boʻlib, insonning 

oʻzi buni koʻpincha payqamaydi. Bu jarayonni manipulyatsiya mexanizmi boshqaradi. 

Manipulyatsiyaning muhim jihatlaridan biri shundaki, u orqali obyektning xatti-

harakatlarini dasturlash mumkin. Manipulyator doim insonning aynan ruhiy dunyosini 

moʻljalga oladi. Bunda manipulyatsiya obyektiga shaxs sifatida qaralmaydi. Manipulyator 

uchun u shunchaki taʼsir koʻrsatishning obyekti boʻladi. Agar odam oʻziga qaratilgan 

murojaatlarning asl mohiyatini bilib tursa, yashirin maqsadlardan xabardor boʻlsa, bu holatga 

manipulyatsiya sifatida baho berib boʻlmaydi. Shunday ekan, manipulyatsiyaning maqsadlari 

fosh etilgan taqdirda, shu vaqtdan boshlab taʼsir koʻrsatishning manipulyativ xarakteri 

yoʻqoladi.  

Manipulyatsiya mexanizmi ishga tushishi uchun soxta reallik yaratiladi, mana shu 

nuqtada manipulyatorga ommaviy axborot vositalari yordamga kelishi mumkin. Gap shundaki, 

ommaviy axborot vositalari auditoriyaga maʼlumot shaklidagi tayyor xulosalarni uzatadi, 

keyinchalik esa bu qarashlar odamlar tomonidan shaxsiy xulosalari sifatida oʻzlashtiriladi. 

Odamlar manipulyator tomonidan daʼvat etilgan oʻsha xatti-harakatlarni amalga oshirganda 

buni hatto payqamaydi ham, negaki bularning barchasini oʻz xohish-irodalari bilan 

bajarayotganlik tasavvuri ularga allaqachon singdirilgan boʻladi. 

3-jadval 
Manipulyatsiyaga qarshi chora-tadbirlar 

Usul Tavsif 

o‘zini o‘zi 
emotsional 

darajada nazorat 
qila bilish. 

 Hissiyotga berilmasdan aql-idrok orqali qaror qabul qilish, 
shuningdek, oqilona fikrlashni afzal ko‘rish. Har qanday holatda 
his-tuyg‘ularingiz va emotsiyalaringizdan nazorat qilishni 
o‘rganing va qaror qabul qilishda ularni nazorat ostida saqlang. 
Shunda, siz manipulyator insonlarni sizga nisbatan ular 
foydalanadigan asosiy qurolidan mahrum qilgan bo‘lasiz. 

Vaqtni to‘g‘ri 
rejalashtiring 

Vaqt cheklovlari ko‘pincha noto‘g‘ri qarorlar qabul qilish uchun 
sabab bo‘ladi va haqiqiy manipulyator buni biladi. U sizni o‘ziga jalb 
qilish va imkon qadar tezroq rozi bo‘lishingiz uchun qo‘lidan 
kelganini qiladi. Shoshilmang! O‘ylashga vaqtingiz bo‘lsa, vaziyatni 
ehtiyotkorlik bilan baholashga harakat qiling. Natijada, bu 
o‘zingizdagi muammolardan qutilish imkonini beradi. 

«Yo‘q» deyishni 
o‘rganing.  

Ko‘pincha osonlikcha manipulyatsiya qilinadigan odamlar qanday 
qilib rad qilishni bilishmaydi. Ular kimlar bilan muloqotga 
kirishayotganligini bilishadi lekin o‘zlarini himoya qilish uchun 
hech narsa qila olmaydilar. Ular oddiy narsalarga nisbatan ham 
yo‘q deyish imkoniyatiga ega bo‘lmaydilar. Bunday vaziyatda 
manipulyator bu insonlardan samarali foydalanadilar. 

Manipulyatorning 
niyatlarini oshkor 

qilish. 

Manipulyatsiyadan himoya qilishning faol usuli - manipulyatorning 
niyatlarini aniq oshkor qilishdan iborat. Ovozingizdagi qat’iy va 
ishonchli ohang bilan aniq savollar bering yoki raqibingiz 
ko‘zlayotgan maqsad haqida to‘g‘ridan-to‘g‘ri so‘rang. Savollar juda 
muhim. So‘rang! Muloqot qilayotganda xulq-atvorlar haqidagi 
mutoyiba va kinoya gplardan foydalanish ham yaxshi himoya 
yechimi hisoblanadi. 

Manipulyatsiyaga 
qarshi turing. 

Suhbatdoshingizning yashirin niyatlarini tushunganingizda, ularni 
payqaganingizni ko‘rsatishga shoshilmang. U sizni zulmatda deb 
o‘ylagancha harakat qilsin. Shunday qilib, vaziyat sizning 
nazoratingiz ostida bo‘ladi. 

Muloqot 
ko‘nikmalarini 
rivojlantirish. 

Kommunikativ odamlarni manipulyatsiya qilish qiyin. Ular boy 
muloqot tajribasiga ega va kimdir ulardan foydalanishga harakat 
qilganda buni tez va osongina payqay olishadi. Maqsadli muloqot 
odatlarini rivojlantiring va siz manipulyatorlardan himoyalanasiz. 

 
Xulosa. Keltirilgan fikrlardan koʻrinadiki, manipulyator insonlardan himoyalanishning 

asosiy usullarini bilish bugungi kun uchun eng muhim hisoblanadi. Darhaqiqat insonlar 

ommasini oʻz maqsadlari yoʻlida boshqarishga harakat qilishlar soni ortib borishi bilan birga 

ulardan himoyalanish usullarini bilish maqsadga muvofiq. 

Bugungi dunyo voqeliklari – manipulyatsiyaning yaqqol koʻrinishidir, biroq bu alohida 

shaxslar ongiga taʼsir koʻrsatish emas, butun bir millatlar, jamiyatlar ongiga taʼsir koʻrsatishdir. 

Odamlarga ularning qadriyatlari va qarashlariga mohiyatan zid boʻlgan soxta maqsadlar 

osonlikcha singdirilmoqda. Muammo shundaki, auditoriyaning aksar qismi oʻzi qabul 

qilayotgan axborot oqimini tahlil qilish, juda boʻlmaganda, oʻsha maʼlumotlarning toʻgʻri yo 

notoʻgʻriligini tekshirib koʻrishni istamaydi. Chunki axborotni shunchaki qabul qilish unga baho 

berish, tanqidiy nazar solishdan ancha osonroqda.  

Manipulyativ taʼsirning xavfliligi shundaki, taʼsir doirasiga tushib qolgan odam nafaqat 

oʻziga uqtirilgan harakatni amalga oshiradi, balki ich-ichidan bu harakatni oʻz xohishiga koʻra 

amalga oshirayotganiga sidqidildan ishonib qoladi. Manipulyatsiya oʻz oldiga qoʻygan 

maqsadlariga erishdi deb hisoblanishi uchun, odamning xatti-harakatlari butunlay 

dasturlanishi, hatto uning avvalgi qarashlariga zid boʻlgan tushunchalar ham u tomonidan 

qadriyat sifatida qabul qilinadigan boʻlishi kerak. Bundan koʻrinib turibdiki, manipulyatsiya 

ikki tomonlama taʼsir koʻrsatish deganidir. Manipulyator obyektga taʼsir koʻrsatishni boshlaydi, 

oʻz navbatida obyekt esa manipulyatsiya jarayonining hamkoriga aylanadi. 

